
தினமலர்      26.11.2017

பிறப்பு, இறப்பு சான்று கட்டணம் உயர்வு: ரூ.50... ஆயிரமாகிறது! டிச., 1 முதல்
நடைமுறைக்கு வருகிறது

      

 கோவை;சொத்து வரி   மறுசீராய்வு, குப்பை வரியை தொடர்ந்து, குடிநீர் கட்டணம்
மற்றும் சொத்து வரி   உயர்த்த, கோவை மாநகராட்சி முடிவு செய்திருக்கிறது. அதற்கு
முன், பிறப்பு   மற்றும் இறப்பு சான்றிதழ் பெறுவதற்கான கட்டணத்தை, 40 மடங்கு
உயர்த்த   உள்ளது. அதாவது, தற்போது ரூ.5 செலுத்தி பெறப்படும் சான்றுக்கு, இனி,
200   ரூபாய் செலவிட நேரிடும். இப்படி 4 நகல்களுடன் ரூ.50க்கு பெறப்பட்ட சான்று  
இனி, 1,000 ரூபாய்க்கே பெற முடியும்.

ஒரு மனிதனின்   வாழ்வில் பிறப்பும், இறப்பும் மாநகராட்சியுடன் இணைந்திருக்கிறது.
சுகாதாரப்   பிரிவு மூலமாக இவ்விரு சான்றுகளும் வழங்கப்படும். மருத்துவமனையிலோ
அல்லது   வீட்டிலோ குழந்தை பிறந்தால், அருகாமையில் உள்ள வார்டு
அலுவலகத்தில் பதிய   வேண்டும்.

பின், பெயருடன் கூடிய சான்று பெற விண்ணப்பிக்க வேண்டும்.   மயானத்தில் வழங்கும்
சான்று நகல் இணைத்தால் மட்டுமே, இறப்பு சான்று   வழங்கப்படும். சான்று வாங்க
மக்களை அலைக்கழிக்க கூடாது என்பதற்காக, வீட்டு   முகவரிக்கு, 'கூரியர்' சேவை

மூலமாக அனுப்பப்படுகிறது.

கோவையில்   தற்போது ஒரு பிறப்பு சான்று பெற கட்டணம் ரூ.5, கூடுதலாக பெறப்படும்
  ஒவ்வொரு நகலுக்கும் தலா ரூ.5 வசூலிக்கப்படும். 5 சான்று பெற ரூ.25, கூரியர்  
கட்டணம் ரூ.25 என, ரூ.50 வசூலிக்கப்படுகிறது. இறப்பு சான்றுக்கும் இதே  
கட்டணம்.

தற்போது ஒரு சான்று பெற ரூ.200 என கட்டணம் உயர்த்தி   நிர்ணயிக்கப்படுகிறது.
கூடுதல் நகல் பெற, தலா ரூ.200 செலுத்த வேண்டும்.   அசல் சான்று ஒன்றுக்கு
ரூ.200, கூடுதலாக 4 நகல் கேட்டால் ரூ.800, தபால்   கட்டணம் சேர்த்து, 1,025 ரூபாய்
வரை செலவிட வேண்டிய சூழல் உருவாகியுள்ளது.   இதுவரை ரூ.50 செலுத்தினால், 5
சான்று பெற்றவர்கள், இனி, ரூ.1,000 முதல்   ரூ.1,500 வரை செலவிட வேண்டி இருக்கும்.

தாமதக் கட்டணமும்...

பிறப்போ,   இறப்போ, 21 நாட்களுக்குள் பதிய வேண்டும். 21 நாட்களில் இருந்து, 30  
நாட்களுக்குள் பதிந்தால், தாமதக்கட்டணம் ரூ.2, ஓராண்டுக்குள் பதிந்தால்,   ரூ.5,
ஓராண்டுக்குபின் பதிந்தால், ரூ.10 என, வசூலிக்கப்பட்டது. 

இக்கட்டணம்   ரூ.500 ஆக அதிகரிக்கப்பட்டு உள்ளது. இதேபோல், தேடுதல்
கட்டணமாக ஆண்டுக்கு   ரூ.2 வசூலிக்கப்பட்டது. இது, 100 ரூபாயாக உயர்த்தப்பட்டு
இருக்கிறது.

மாநகராட்சி   அதிகாரிகள் கூறுகையில், 'பிறப்பு, இறப்பு சான்று பெறுவதற்கான
கட்டணத்தை   உயர்த்தி, தமிழக மக்கள் நல்வாழ்வு மற்றும் பொது சுகாதாரத்துறை  
உத்தரவிட்டுள்ளது. 

அக்., மாதமே அமல்படுத்தி இருக்க வேண்டும். மக்கள் மீது சுமையை ஏற்றக் கூடாது
என்பதற்காக, கட்டணத்தை உயர்த்தவில்லை.

'தணிக்கைத்துறை   ஆட் சேபனை ஏற்படக்கூடிய சூழல் வரலாம் என்பதால்,
மாமன்றத்தில் பதிவு   செய்து, தீர்மானம் நிறைவேற்றி அமல்படுத்தப்படும். புதிய
கட்டண விகிதங்கள்,   டிச., 1 முதல் நடைமுறைக்கு வரும். கட்டணம் அதிகம்
என்றாலும், அரசு உத்தரவை   செயல்படுத்த வேண்டிய இடத்தில், நாங்கள்
இருக்கிறோம்' என்றனர்.

அசலுக்கும், நகலுக்கும்ஒரே கட்டணம் எதற்கு?

ரூ.5க்கு   வழங்கி வந்த பிறப்பு, இறப்பு சான்று கட்டணத்தை ரூ.200 ஆக, தமிழக அரசு  
உயர்த்தியிருக்கிறது. ஒரே நேரத்தில், 40 மடங்கு உயர்வாகி உள்ளது. நகல்   வாங்கவும்
ரூ.200 என நிர்ணயம் செய்திருப்பது, மக்களிடம் அதிருப்தியை   ஏற்படுத்தி இருக்கிறது.

அரசு துறை தொடர்பான சில பணிகளுக்கு அசல்   பிறப்பு சான்றுகளே
கேட்கப்படுகின்றன. அதனால், சான்று கேட்டு விண்ணப்பம்   செய்வோர், 4 நகல்
பெறுவது வழக்கம். ஆயிரக்கணக்கில் பணம் கேட்பது, மக்களை   சிரமப்படுத்துவதாக
அமையும். அதனால், நகல் சான்று பெறுவதற்கு, 'பிரிண்ட்'   எடுக்க தேவைப்படும்
காகித செலவினத் தொகையை மட்டும் வசூலிக்க வேண்டும் என,   பொதுமக்கள்
வலியுறுத்துகின்றனர்.

'கசக்கி பிழியும்   செயல்'உள்ளாட்சி தேர்தல் நடக்காததால், நிர்வாகம் நடத்தவே, தனி
அதிகாரி   என்கிற அதிகாரம் வழங்கப்பட்டு உள்ளது. மக்கள் பிரதிநிதிகள் இல்லாத  
சமயத்தில், எவ்வித கட்டணத்தையும் உயர்த்தக் கூடாது. சதுரடி கணக்கில்   குடிநீர்
கட்டணம், 'டிபாசிட்' நிர்ணயித்திருப்பது அராஜகம். 'மினி   எமர்ஜென்சி' போல்,
மாநகராட்சி செயல்படுகிறது. கட்டண உயர்வு மக்களை கசக்கிப்   பிழியும் செயல்.

ராமமூர்த்திமாவட்ட செயலாளர்,   மா.கம்யூ.,'சம்பாதிக்கும் இடமாகிறது'மக்களுக்கு
சேவை செய்யும் உணர்வுடன்   உள்ளாட்சி அமைப்புகள் செயல்பட வேண்டும்.
அதற்காக பிறப்பு, இறப்பு சான்றுகளை   இலவசமாக வழங்க வேண்டும் என்பதில்லை;
அதற்கு நியாயமான கட்டணத்தை நிர்ணயிக்க   வேண்டும். சமீபகாலமாக பணம்
சம்பாதிக்கும் இடமாக, உள்ளாட்சி அமைப்புகள்   மாறி வருகின்றன.கல்யாண
சுந்தரம்முன்னாள் தலைவர், மாநகராட்சி கல்விக்குழு.

